
 

UDHËZIM I PËRBASHKËT 
Nr. 7, datë 21.4.2017 

 

MBI ZBATIMIN E VENDIMIT NR. 431 DATË 8.6.2016 TË KËSHILLIT TË MINISTRAVE 
PËR PËRCAKTIMIN E KRITEREVE, TË DOKUMENTACIONIT, PROCEDURAVE 
DHE TË MASËS PËR PËRFITIMIN E PAGESËS SË AFTËSISË SË KUFIZUAR E TË 

NDIHMËSIT PERSONAL DHE TË STRUKTURAVE PËRGJEGJËSE E TË DETYRAVE 
TË TYRE NË ZONAT PILOT  

 

Në mbështetje të nenit 102, pika 4 të Kushtetutës, nenit 42/3 të ligjit nr. 9355, datë 10.3.2005 “Për 
ndihmën dhe shërbimet shoqërore” të ndryshuar, vendimit nr. 431, datë 8.6.2016 “Për përcaktimin e 
kritereve, të dokumentacionit, procedurave dhe të masës për përfitimin e aftësisë së kufizuar e të ndihmësit 
personal, dhe të strukturave përgjegjëse e të detyrave të tyre në zonat pilot”, 

 

UDHËZOJMË: 
 

1. Në vlerësimin bio-psiko-social të aftësisë së kufizuar që do të pilotohet në njësitë administrative nr. 6 
dhe nr. 7, të qarkut të Tiranës, nëpërmjet përdorimit të Regjistrit Elektronik Kombëtar do të përfshihen: 

a) individët që kërkojnë të vlerësohen për herë të parë; 
b) individët që kërkojnë të rivlerësohen, të cilët kanë përfituar pagesë të aftësisë së kufizuar sipas 

legjislacionit në fuqi. 
2. Personi i cili plotëson kriteret sipas pikës 1 të kreut II të vendimit nr. 431, datë 8.6.2016 të Këshillit të 

Ministrave ka të drejtën ti drejtohet për vlerësim komisionit shumëdisiplinor të vlerësimit të aftësisë të 
kufizuar.  

3. Çdo individ i cili pretendon të vlerësohet për aftësi të kufizuar nga komisioni shumëdisiplinor i 
vlerësimit të aftësisë së kufizuar duhet të paraqitet pranë strukturave shëndetësore për të kryer vizitë 
mjekësore dhe ekzaminimet e nevojshme, fillimisht pranë mjekut të familjes dhe më pas referohet pranë 
mjekut specialist. 

4. Mjeku i familjes në qendrën e kujdesit  shëndetësor parësor plotëson formularin nr. 1 për të rritur ose 
formularin nr. 2 për fëmijë, sipas anekseve bashkëlidhur këtij udhëzimi. 

5. Mjeku specialist pranë qendrës shënde-tësore të specialiteteve/Qendrës Komunitare të Shëndetit 
Mendor/Qendrës Kombëtare të Mirërritjes, Zhvillimit dhe Rehabilitimit të Fëmijëve plotëson në 
mënyrë të pavarur të njëjtët formularë me ato të mjekut të familjes, formularin nr. 1 për të rritur ose 
formularin nr. 2 për fëmijë sipas anekseve bashkë-lidhur këtij udhëzimi. 

6. Individi që kërkon të vlerësohet për aftësi të kufizuar apo kujdestari i tij ligjor, dorëzon pranë 
Komisionit Shumëdisiplinor dokumen-tacionin e mëposhtëm: 

a) formularin e plotësuar nga mjeku i familjes; 
b) formularin e plotësuar nga mjeku specialist; 
c) formularin e aplikimit të plotësuar nga vetë individi apo kujdestari i tij ligjor, për vlerësimin e  

përcaktimit të aftësisë së kufizuar sipas aneksit nr. 3, bashkëlidhur këtij udhëzimi; 
ç) ekzaminimet mjekësore;  
d) kopjen e kartës së identitetit/certifikatën personale. 
7. Punonjësi i komisionit shumëdisiplinor të vlerësimit të aftësisë së kufizuar kryen detyrat e 

mëposhtme: 
a) hedh të dhënat e aplikantit dhe të gjithë dokumentacionin e përcaktuar në pikën 6 të këtij 

udhëzimi në regjistrin elektronik kombëtar të aftësisë së kufizuar; 
b) Verifikon të dhënat e marra nëpërmjet Regjistrit Elektronik Kombëtar për aplikantin dhe kur nuk 

është e mundur verifikon në mënyrë manuale me institucione të tjera të cilat duhet të kthejnë përgjigje 
brenda 10 ditëve dhe hedh këto të dhëna në Regjistrin Elektronik Kombëtar;  

c) kur vëren se dokumentacioni nuk është i plotë apo nevojiten ekzaminim shtesë e kthen atë për 
plotësim, në rast të kundërt cakton datën e intervistës brenda 30 (tridhjetë) ditëve kalendarike nga data e 
marrjes së dokumenteve të aplikimit apo në një afat më të shkurtër për rastet për të cilat kërkohet 
procedurë e përshpejtuar dhe njofton zyrtarisht aplikuesin. 

8. Individi duhet të paraqitet pranë komisionit shumëdisiplinor të vlerësimit të aftësisë së kufizuar 
për të kryer intervistën në datën dhe orën e përcaktuar nga ky komision. Për rastet kur mos-paraqitja ka 
ndodhur për shkaqe të arsyeshme si shëndetësore apo fatkeqësi, data e intervistës do të përcaktohet në 
afatin më të afërt por jo më shumë se 30 (tridhjetë) ditë nga dita që është provuar shkaku i 



 

mosparaqitjes. 
9. Aplikuesi ka të drejtë ta kërkojë zhvillimin e intervistës në adresën e banimit të tij/saj në rastet kur 

është e pamundur fizikisht kryerja e vlerësimit në ambientet ku zhvillon veprimtarinë komisioni, për shkak 
të një dëmtimi të rëndë ose të thellë që e bën të pamundur paraqitjen e tij pranë komisionit ose për shkak të 
barierrave. Për intervistën në banesë, personi duhet të pajiset me rekomandimin e mjekut të familjes, ose të 
mjekut specialist. Anëtarët e familjes nuk duhet të jenë të pranishëm gjatë zhvillimit të intervistës, përveç 
rasteve të kujdestarisë ligjore. 

10. Komisioni shumëdisiplinor i vlerësimit të aftësisë së kufizuar, në prani të individit dhe/ose kujdestarit 
të tij ligjor sipas përcaktimeve të Kodit të Familjes, kryen intervistën dhe hedh të dhënat në Regjistrin 
Elektronik Kombëtar për vlerësimin dhe përcaktimin e aftësisë së kufizuar sipas formularit nr. 4 
bashkëlidhur këtij udhëzimi dhe të dhënat për vlerësimin dhe përcaktimin e nevojës për ndihmësin personal 
sipas formularit nr. 5 bashkë-lidhur këtij udhëzimi. Gjatë intervistës, aplikuesi (ose përfaqësuesi ligjor) i 
përgjigjet pyetjeve mbi kufizimet funksionale që e pengojnë në ushtrimin e veprimtarive të jetesës së 
përditshme dhe pjesëmarrjen në jetën sociale, ekonomike, politike, si edhe barierrat mjedisore e faktorët 
lehtësues.  

11. Komisioni shumëdisiplinor i vlerësimit të aftësisë së kufizuar, për përcaktimin e nevojës për ndihmës 
personal, shqyrton edhe përputhshmërinë e të dhënave të deklaruara në formularin nr. 4 për “Aktivitetet, 
pjesëmarrjen, barrierat mjedisore dhe lehtësuesit” dhe formularin nr. 5 “Për përcaktimin e nevojës për 
ndihmës personal”. 

12. Në përfundim të procesit të vlerësimit komisioni shumëdisiplinor i vlerësimit të aftësisë së kufizuar 
përcakton nivelin e përgjithshëm të aftësisë së kufizuar sipas formularit nr. 6 dhe përgatit certifikatën e 
aftësisë së kufizuar formati i së cilës përcaktohet në formularin nr. 7 që i bashkëlidhet këtij udhëzimi.  

13. Të dhënat e përftuara gjatë intervistimit janë të dhëna zyrtare, konfidencialiteti i të cilave mbrohet në 
përputhje me ligjin nr. 9887, datë 3.10.2008 “Për mbrojtjen e të dhënave personale”, i ndryshuar. 

14. Individi njoftohet me shkrim në lidhje me vendimin e komisionit, procedurat dhe afatet e ankimimit, 
afatin e dorëzimit të dokumentit që vërteton kryerjen e kontrollit vjetor dhe pajiset me certifikatën e aftësisë 
së kufizuar e cila përmban të dhëna mbi vlerësimin bio-psiko-social, përfitimet, rekomandime për shërbime, 
kohëzgjatjen, etj.  

15. Institucionet shëndetësore të kujdesit parësor/dytësor, marrin pjesë në realizimin e kontrolleve 
periodike të nevojshme duke realizuar vizitën mjekësore të kontrollit vjetor për të cilën plotësojnë 
formularin nr. 8 sipas aneksit bashkë-lidhur këtij udhëzimi, së bashku me doku-mentacionin mjekësor të 
nevojshëm mbështetës, të cilën individi e dorëzon pranë komisionit shumë-disiplinor të vlerësimit të aftësisë 
së kufizuar. Në bazë të të dhënave të këtij formulari nëse gjendja e individit është përmirësuar apo rënduar 
komisioni shumëdisiplinor i vlerësimit të aftësisë së kufizuar vendos ose jo për rivlerësim të individit duke e 
njoftuar edhe për datën e daljes në komision dhe dokumentacionin që duhet të paraqesë. 

16. Anëtarët e komisionit multidisiplinar të vlerësimit të aftësisë së kufizuar lëshojnë rekoman-dime për 
shërbime mjekësore rehabilituese, të cilët përmbushen nga ofruesit e shërbimeve shëndetë-sore të çdo niveli. 

17. Anëtarët e komisionit multidisiplinar të vlerësimit të aftësisë së kufizuar lëshojnë rekomandime për 
arsimimin, formimin profesional dhe punësimin e përshtatshëm të individit, të cilat përmbushen nga 
institucionet arsimore dhe Drejtoria Rajonale e Punësimit. 

18. Anëtarët e komisionit multidisiplinar të vlerësimit të aftësisë së kufizuar lëshojnë rekomandime për 
shërbime shoqërore dhe shërbime të tjera, të cilat përmbushen nga ofruesit e shërbimeve publike, jopublike 
apo organizata të ndryshme nëpërmjet ndërmjetësimit të strukturave të shërbimeve sociale pranë pushtetit 
vendor. 

19. Zyrat e shërbimeve shoqërore në njësitë administrative/bashki i japin informacionin e nevojshëm 
aplikuesve mbi dokumentacionin dhe procesin e vlerësimit bio-psiko-social të aftësisë së kufizuar dhe 
përfitimeve për shkak të aftësisë së kufizuar në sistemin e mbrojtjes shoqërore. 

20. Zyrat e shërbimeve shoqërore në njësitë administrative/bashki: 
a) hartojnë planin individual bazuar mbi informacionin e përftuar nga vlerësimi i aftësisë së kufizuar dhe 

rekomandimet për shërbime; 
 
b) garantojnë  marrjen e shërbimeve nga institucione publike, jopublike dhe organizata. 
21. Zyrat e shërbimeve shoqërore në njësitë administrative/bashki mbështesin dhe monitorojnë 

shërbimet e ndihmësit personal. 
22. Drejtoritë e Shërbimeve Shoqërore në Bashki hartojnë listën e përfituesve ekzistues të cilën ia 



 

përcjellin Drejtorisë Rajonale të Shërbimit Social Shtetëror njëkohësisht me listën e përfituesve që 
propozohen për tu trajtuar me ndihmë ekonomike sipas përcaktimeve të ligjit nr. 9355, datë 10.3.2005 “Për 
ndihmën dhe shërbimet shoqërore”, të ndryshuar.  

23. Drejtoria Rajonale e Shërbimit Social Shtetëror i dërgon kryetarit të Bashkisë vendimin për të kryer 
veprimet financiare për kryerjen e pagesës për përfituesit ekzistues të aftësisë së kufizuar, kujdestarët e tyre, 
invalidët e punës si edhe për personat me aftësi të kufizuar dhe ndihmësit e tyre personal të vlerësuar nga 
komisioni shumëdisiplinor i vlerësimit të aftësisë së kufizuar. 

24. Administratori shoqëror i njësisë administrative hedh në Regjistrin Elektronik Kombëtar të dhënat e 
përfituesve ekzistues të pagesave të aftësisë së kufizuar, kujdestarëve të personave me aftësi të kufizuar dhe 
invalidëve të punës, që përfitojnë nga programi i mbrojtjes sociale.  

25. Aplikuesi ka të drejtën e ankimimit sipas përcaktimeve në kreun V të vendimit nr. 431, datë 8.6.2016. 
Komisioni shumëdisiplinor i vlerësimit të aftësisë së kufizuar hedh të dhënat në Regjistrin Elektronik 
Kombëtar dhe njofton ankimuesin mbi vendimin e marrë nga rishqyrtimi i ankesës.   

26. Për rastet kur ka një vendim të formës së prerë të Gjykatës Administrative, komisioni 
shumëdisiplinor i vlerësimit të aftësisë së kufizuar hedh të dhënat në Regjistrin Elektronik Kombëtar dhe 
për rastet kur kërkesa është pranuar personit i lindë e drejta e marrjes së përfitimeve që nga muaji pasardhës 
nga data e marrjes së vendimit për refuzim nga komisioni ose sipas përcaktimeve në vendimin e gjykatës. 

27. Individët e përcaktuar në kreun I pika 2 germa (a) të vendimit nr. 431, datë 8.6.2016 të Këshillit të 
Ministrave “Për përcaktimin e kritereve, të dokumentacionit, procedurave dhe të masës për përfitimin e 
pagesës së aftësisë së kufizuar e të ndihmësit personal dhe të strukturave përgjegjëse e të detyrave të tyre në 
zonat pilot”, trajtohen me pagesë sipas përcaktimeve në kreun IV të këtij vendimi. 

28. Individët e përcaktuar në kreun I pika 2 germa (b) të vendimit nr. 431, datë 8.6.2016 të Këshillit të 
Ministrave “Për përcaktimin e kritereve, të dokumentacionit, procedurave dhe të masës për përfitimin e 
pagesës së aftësisë së kufizuar e të ndihmësit personal dhe të strukturave përgjegjëse e të detyrave të tyre në 
zonat pilot”, trajtohen me pagesë sipas përcaktimeve në vendimin e Këshillit të Ministrave nr. 277, datë 
18.6.1997 të ndryshuar; vendimin e Këshillit të Ministrave nr. 618, datë 7.9.2006 të ndryshuar dhe Vendimin 
e Këshillit të Ministrave nr. 31, datë 20.1.2001 të ndryshuar. 

29. Nuk i nënshtrohen procedurës së vlerësimit në përputhje me përcaktimet e këtij vendimi:  
a) përfituesit ekzistues sipas vendimit nr. 277, datë 18.6.1997, të Këshillit të Ministrave, “Për përfitimet 

nga statusi i të verbrit”, të cilët janë të verbër invalidë pune, si edhe të verbrit, të cilëve u ka lindur e drejta 
për t’u trajtuar me pension pleqërie/social sipas ligjit nr. 7703, datë 11.5.1993, “Për sigurimet shoqërore në 
Republikën e Shqipërisë”, të ndryshuar; 

b) përfituesit ekzistues sipas pikave 1 dhe 2, të vendimit nr. 618, datë 7.9.2006, të Këshillit të Ministrave, 
“Për përcaktimin e kritereve, të dokumentacionit dhe masës së përfitimit të pagesës për personat me aftësi të 
kufizuara” të ndryshuar, të cilëve u ka lindur e drejta për t’u trajtuar me pension pleqërie/social sipas ligjit nr. 
7703, datë 11.5.1993, “Për sigurimet shoqërore në Republikën e Shqipërisë”, të ndryshuar; 

c) pikës 1, të vendimit nr. 31, datë 20.1.2001, të Këshillit të Ministrave, “Për përfitimet nga statusi i 
invalidit paraplegjik e tetraplegjik”, të ndryshuar të cilëve u ka lindur e drejta për t’u trajtuar me pension 
pleqërie/social sipas ligjit nr. 7703, datë 11.5.1993, “Për sigurimet shoqërore në Republikën e Shqipërisë”, të 
ndryshuar. 

30. Ngarkohen për zbatimin e këtij udhëzimi për zonat pilot, Shërbimi Social Shtetëror, Komisioni 
Shumëdisiplinor i Vlerësimit të Aftësisë së Kufizuar, strukturat e shërbimit shëndetësor parësor dhe dytësor, 
Qendrat Komunitare të Shëndetit Mendor, Qendra Kombëtare e Mirërritjes, Zhvillimit dhe Rehabilitimit të 
fëmijëve, njësitë e qeverisjes vendore dhe të gjitha institu-cionet e tjera që do të shkëmbejnë informacionin 
dhe ofrojnë shërbim sipas përcaktimeve në këtë udhëzim.  

Ky udhëzim hyn në fuqi menjëherë dhe botohet në Fletoren Zyrtare. 
 

 
MINISTRI I MIRËQENIES 

SOCIALE DHE RINISË 
Olta Xhaçka 

 

MINISTRI I SHËNDETËSISË 
Ogerta Manastirliu 

